
వెనుకద్రొక్కక గుట్టు విడువక భటులఁ

గనుఁగొని పలికె నుత్కంఠ దీపింప

నాసీమ [1]పసిఁడియంతయు నాఁడునాఁడె

చేసేత మునుపుగాఁ జెల్లించినాఁడ

నిలువ యేమాత్రము నిలిచియున్నదియొ

తలపోయ నదియు నుత్తరువు ళుమ్మళియుఁ

ద్రోయంగ మఱియు నందులకు నిందులకుఁ

బోయెఁ బొమ్మని వారిఁ బులిమిపుచ్చుటయుఁ

గనలిభూపతి బోడుకలు కొంగువట్టి

పెనచి రాఁ దిగిచి గుంపించి యీడ్చుటయుఁ

గుపితుఁడై పులి మేలుకొన్నచందమున

నపుడు వారలఁ జూచి యందంద కినిసి

గట్టులగతి నిరుగడల నున్నట్టి

జెట్టులఁ జూచి దర్జించి యాఘనుఁడు

పొట్టక్రొవ్వినవీండ్రఁ బోనీక వేగఁ

బట్టుకొ మ్మన విని భటులనందఱను

మొత్తి మోదరలాడి మొనసి గుండెలకు

నెత్తురు దిగఁదన్ని నీటెల్లఁ జెఱచి

శౌరికింకరులు నిచ్చలుఁ గాలదండ

ధారికింకరులఁ బోఁ దఱుముచందమున



 

	↑ పగిది, పగుది.

